
Cun il chor da gospel a Stockholm
■ (anr/cd) Il Swiss Gospel Choir repre-
schenta l’avust 2008 per l’emprima
giada la Svizra al 20avel festival inter-
naziunal da gospel a Stockholm. Il
Swiss Gospel Choir è ina dal tuttafatg
nova, excellenta furmaziun da chor.

■ (anr/cd) Radund 2000 uffants da la
planira èn dapi il glindesdi, ils 21 da
schaner en la muntogna. Igl anteriur
cusseglier federal Adolf Ogi ha avrì a
Fiesch las 75 «Swiss Snow Weeks».

Adolf Ogi cun ina classa da scola a Fiesch. MAD

Pld decida sur da
sias parolas ad Andeer

■ (zu) Marcurdi, als 30 da schner varà
lö ad Andeer, hotel Fravi, üna radunan-
za da delegats da la pld Grischun. Las
tractandas sun las votumaziuns dal mais
favrer. L’iniziativa populara chantunala:
«Grandcussagl: 80 bastan» (Referent:
Cusglier guvernativ Martin Schmid) e
duos temas sün nivo naziunal: L’iniziati-
va populara «Cunter canera d’aviuns mi-
litars in regiuns turisticas» (Referent:
Brigadier Fritz Lier, cumandant Geb Inf
Br 12) e’l referendum cunter la refuorma

d’impostas per impraisas II (Referent:
Grandcusglier Rudolf Kunz, Cuoira).

Ün commember da la pld Grischun
gnarà onurà ed a la fin varà il pled sco
adüna ün commember, quista jada sara
quai Curdin Joos d’Andeer.

La radunanza da delegats da la pld cu-
mainza cun ün aperitiv a las 18.30 i’l ho-
tel Fravi ad Andeer. La radunanza svessa
cumainza lura a las 19.00 ed es sco adü-
na avierta per tuot ils commembers da la
pld.

reclama

Milli privels d’ascender il Diupathan
In cudesch per uffants gronds u giuvenils en rumantsch grischun

■ (anr/vi) Cuntanscha il lectur il spitg
dal Diupathan u croda el en ina sfen-
daglia? La finiziun da «La muntogna
dals 1000 privels» dependa da las de-
cisiuns dal lectur. Il cudesch è cum-
parì en rumantsch grischun. Il Diupat-
han è ina muntogna da pli che 6000 me-
ters autezza – in culm privlus che zuppa
ses misteris. Mintga terz alpinist che ha
empruvà d’ascender il culm è mort. «Els
èn dads giu dal fil, crudads en sfessas da
glatschers, schelads en la tempesta u
simplamain sparids senza fastizs.»
Uschia cumenza il cudesch da l’autur
Fabian Lenk. La lectura è plain surprai-
sas. Ins na po betg simplamain leger il
cudesch da l’emprima fin tar l’ultima
pagina. Suenter mintga chapital ston ins
sa decider: Tge via vul ins seguir? Quant
vul ins ristgar? Duain ins suandar Leo,
il guid da muntogna gagliard? U fissi pli
prudent dad ir cun Tom, in guid da
muntogna precaut? Tut tenor decisiun
arrivan ins sin il spitg dal Diupathan, u
ch’ins finescha gia sin pagina 34 en il spi-
tal.

Ina mumia ed in
santeri sut il glatscher

Il cudesch cuntegna pli che trenta fini-
ziuns e probabel anc dapli variantas da
leger. Il captivant: Ins è sco lectur sez la
culpa sch’ins croda en ina sfendaglia. Ma
igl è fallà sch’ins sa decida perquai adina
per la via precauta. Era lezza maina for-
sa en in bus cun in chauffeur narr che
zambregia in accident. U ch’ins frunta
sin il glatscher tuttenina la mumia or dal
temp da bronz e vegn tegnì si dals spierts
da la famiglia da la mumia.

Plinavant: Era sch’ins na cuntanscha
betg il spitg dal Diupathan porta l’expe-
diziun forsa success. Pertge sut il glat-
scher sa zuppa in santeri daditg emblidà
cun ritgs objects da fossa, pizs da lant-
schas, cuntels, anels e chadainas. Ils ma-
letgs da quest chat sensaziunal van en-
turn il mund. Ma sa chapescha be sch’ins
prenda la dretga decisiun e turna imme-
diat enavos cura che la glisch da la lam-
pa da giaglioffa vegn pli debla.

In culm inventà
Il cudesch da Fabian Lenk sa drizza ad
uffants gronds e giuvenils. Il Diupathan
è ina muntogna inventada. L’autur na
tradescha betg sche la muntogna sa chat-
ta en l’America dal sid, en l’Asia u forsa
tuttina en l’Europa. Il raquint cuntegna
elements da tuts continents. In guid da
muntogna fa endament ils sherpas en il
Himalaia. La mumia sin il glatscher pa-
ra d’esser parentada cun l’Ötzi da las Alps
austriacas.

Entras la lectura spanegianta inter-
vegnan ils giuvenils detagls davart l’alpi-
nissem. Lenk descriva l’equipament dals
alpinists che fan grondas expediziuns ed
ils strapatschs che spetgan tar l’ascensiun
e descensiun.

L’autur è reporter
Fabian Lenk è naschì il 1963 a Salzgit-

ter en Germania. El è stà diesch onns re-
porter tar differentas gasettas da boule-
vard e lavura da preschent sco redactur
tar il «Weser Kurier». El ha scrit romans
criminals per creschids en ils quals in re-
porter fa l’investigatur. Lenk è plinavant
in grond fan da ballape, tge che sa mus-
sa er en ses numerus cudeschs per giu-
venils.

«La muntogna dals 1000 privels» è
cumparida il 2004 tar la chasa editura
Ravensburg. Uss ha la Lia Rumantscha
edì la translaziun rumantscha. Daniel
Telli ha procurà per la versiun ruman-
tscha. Ella è scritta en ina lingua equili-
brada, tgunsch chapaivla ed empernaivla
da leger.

Fabian Lenk: «La muntogna dals 1000 privels».
Edì da la Lia Rumantscha. 116 paginas.
Illustraziuns dad Alexander Schütz.
Pretsch: 12 francs. Cuira 2007.

Frontispizi
dal cudesch
La muntogna dals
1000 privels.

Luvrau duront decennis pil maun public
En sia vischnaunca burgheisa Domat
astga Albert Brunner-Fetz festivar oz,
ils 23 da schaner en fetg buna sanadad
corporala e spirtala siu 90avel di da
naschientscha. Il giubilar ha luvrau
duront decennis pil maun public. Na-
schius igl onn 1918 en ina gronda fami-
glia da purs a Domat ha el fatg las scolas
en sia vischnaunca e lu absolviu ina sco-
laziun commerciala. Suenter ina dimora
a Turitg, nua ch’el ha gudiu ina instruc-
ziun ulteriura ella branscha d’assicuran-
za, eis el turnaus a Domat. Leu vegn
Brunner eligius 1953 sco president com-
munal e resta sin quei post pretensius to-
chen la fin digl onn 1976. Igl uffeci da
president communal era da lezzas uras in
uffeci accessori ed aschia luvrava Albert
Brunner vinavon en sia professiun sco
agent d’assicuranza.

Brunner veva sco giuven politicher
dalla pcd grond plascher vid l’execuziun
digl uffeci da president da vischnaunca.
Las Ovras da Domat creschan e cun el-
las sesviluppescha era la vischnaunca.

Aschia crescha la populaziun da ro-
dund 2700 sin varga 6000 persunas. Du-
ront sia perioda d’uffeci han ins baghe-
giau a Domat treis scolas e treis scolettas.
La vischnaunca dil Plaun ha aviert novas
zonas da baghegiar e construiu vias da
quatier. 1971 introducescha la visch-
naunca il dretg da vuschar dallas dunnas.
1972 vegn il cumin dismess e remplaz-
zaus entras il cussegl communal da quen-
disch persunas.

Naven da 1955 tochen 1981 elegia e

delegescha il cumin da Razén il talentau
president da vischnaunca sco deputau el
cussegl grond a Cuera. La culminaziun
en sia carriera politica ha Albert Brunner
bein contonschiu entras sia elecziun sco
president dil cussegl grond igl onn 1971
e quei cun in oreifer resultat.

Il cussegl grond elegia Albert Brunner
sco representant dalla economia el cus-
segl dalla Banca cantunala. A quel ap-
partegn el duront ventganov onns (1958
tochen 1987). Ventgatschun onns fa
Brunner part dalla giunta dil cussegl dal-
la banca e sa cheutras purtar sias profun-

das enconuschientschas economicas en
quei gremi.

Biars onns ha Brunner era fatg part dil
cussegl da fundaziun dil spital cantunal
e dalla cumissiun da menaschi da quel.
Sin sia iniziativa ha la vischnaunca da
Domat entschiet 1956 ad organisar il
suentermiezdi da senioras e seniors.
Quella simpatica e populara sentupada
ei daventada tradiziun e ha naven da lu
giu liug mintg’onn.

In grond e plascheivel mument ei per
Brunner bein stau l’avertura digl asil da
vegls e da tgira Casa Falveng a Domat igl
atun 1981. Albert Brunner ha promoviu
l’idea dad ina tala ovra sociala ed ha bat-
tiu per la realisaziun da quei baghetg da
7,3 milliuns francs a Domat. Tgi vess
saviu purtar cheu la responsabladad me-
glier che nies Albert Brunner, daventond
el igl emprem president dil cussegl da fun-
daziun da quella casa da cuminetel. Ma-
grad tut il success ei il giubilar adina re-
staus fetg mudests. El gudeva ils bials mu-
ments dalla veta publica plitost en silenzi.

Albert Brunner astga dar oz cun gron-
da satisfacziun in sguard anavos sin sia
ovra contonschida. Aunc oz eis el pre-
sents a mintga cumin dalla vischnaunca
burgheisa e pren viva art e part da quei
che cuora e passa a Domat ed ora el
mund. Nus engraziein al giubilar per siu
cuntinuau engaschament pil beinstar
public e sperein che Albert Brunner pos-
si restar vinavon sauns e vescals denter
nus. En quei senn: Ad multos annos!

Theo Haas

Albert Brunner-Fetz. MAD

